Konstituzio-auzitegiaren 38/2004 epaia, martxoaren 11koa, Asturiasko Printzerriko Funtzio Publikoa Antolatzeko 4/1996 Legeari buruzkoa (Estatuaren Aldizkari Ofizialaren 2004ko apirilaren 6ko alean argitaratu zen).
a)
Aurrekariak
- Nork sustatu duen errekurtsoa:  Estatuak (1296/1997 zk.).
- Zein arauren aurka abiarazi duen errerkurtsoa: Asturiasko Printzerriko Funtzio Publikoa Antolatzeko 4/1996 Legea, abenduaren 13koa.
- Aurkaratzearen hedadura: 4/1996 Legearen artikulu bakarraren zortzigarren xedapen gehigarriaren bigarren puntua.
- Errekurtsoaren zergatia: Estatuak uste du 4/1996 Legearen artikulu bakarraren zortzigarren xedapen gehigarriaren bigarren puntua 30/1984 Legearen 19.1 artikuluaren kontrakoa dela. 30/1984 Legearen 19.1 artikulu hori oinarrizkoa da, eta deialdi publikoaren bidezko lehiaketa, oposizioa edo lehiaketa-oposizioa ezartzen ditu langileak hautatzeko sistematzat, betiere berdintasunaren, merezimenduaren, gaitasunaren eta publizitatearen printzipio konstituzionalak bermatuz. Prestakuntza-ikastaro bat edo bi eginez funtzio publikoan sartzeko aukera ematen duen sistema bat sartzen du Asturiasko Printzerriko 4/1996 Legeak, eta ez ditu bermatzen berdintasunaren, merezimenduaren eta gaitasunaren printzipio konstituzionalak, eta, gainera, ez dator bat Estatuaren oinarrizko arau horrek aurreikusten dituen lehiaketa, oposizio edo oposizio-lehiaketaren sistemekin, zeren eta prestakuntza-ikastaroekin ezin baitira baloratu hautatua izateko behar diren merezimendua eta gaitasuna, ez da sistema egokia horretarako.

b)
Iruzkin-laburpena
1.
Konstituzio-auzitegiak honela hasten du bere arrazoibidea: “Konstituzionaltasun-errekurtso hau Asturiasko Printzerriko Administrazio Publikoa Antolatzeko abenduaren 26ko 3/1985 Legearen zortzigarren xedapen gehigarriaren bigarren puntuaren aurka doa (4/1996 Legearen artikulu bakarrak sartu zuen zortzigarren xedapen gehigarri hori 3/1985 Legean). Honela dio hitzez hitz:
“Honen bidez, Asturiasko Printzerriko Administrazioko Funtzio Publikoa Antolatzeko 3/1985 Legean beste lau xedapen gehigarri sartzen dira: zortzigarrena, bederatzigarrena, hamargarrena eta hamaikagarrena, hurrenez hurren. Honela dio horien edukiak:
«Zortzigarrena.
Lehena. Lege hau indarrean sartzen den unean Asturiasko Printzerriko Administrazioan funtzionarioei dagozkien lanpostuen zerrendako lanpostuak betetzen ari diren lan-kontratu finkoko langileek, edo aurrerago zerrenda horietan sar daitezkeen lanpostuak betetzen ari diren lan-kontratu finkoko langileek aukera izango dute, salbuespen gisa, lanpostu horiei dagozkien kidegoetan edo eskaletan sartzeko hautaprobetarako bi deialditan parte hartzeko, betiere titulazio egokia badute eta eskatzen diren gainerako baldintzak betetzen badituzte. Horretarako, lan-kontratudun langile gisa eman dituzten zerbitzuen denbora eta lanpostuetan sartzeko gainditu dituzten hautaprobak baloratu beharko dira.
Bigarrena. Hautaproba horien edukia honako irizpide hauei egokitu beharko zaie:
a) Deialdian publizitate-, berdintasun-, merezimendu- eta gaitasun-printzipioen arabera eskainitako lanpostuetarako hautaprobak gaindituz lan-kontratudun langile finko izatera iritsi direnak karrerako funtzionario bihurtu ahal izango dira prestakuntza-ikastaro bat gainditzen badute. Erakunde publikoak eta Administrazioaren antolamendua ezagutzeko ikasgaiez osaturik egongo da prestakuntza-ikastaro hori.

b) Aurreko paragrafoan aipatutako baldintzak betetzen dituztela egiaztatu ezin dutenek bi ikastaro gainditu beharko dituzte karrerako funtzionario izatera iristeko: lehenbizikoa, aurreko paragrafoan aipatutako edukiari buruzkoa, eta, bigarrena, Asturiasko Printzerriko Administrazioak kidego edo eskala horietan sartzeko egindako azken oposizioetako gai-zerrendari buruzkoa.
Epaiak bi alderdi bereizten ditu Asturiasko Printzerriko 4/1996 Legearen arau horren azterketan: batetik, Estatuaren araua oinarrizkoa den edo ez, eta Konstituzioak ezarritako eskumen-banaketaren araberakoa den edo ez. Beste alde batetik, errekurtsoz jotako arauaren eta Estatuaren oinarrizko arauaren artean egiazko kontraesanik ba ote dagoen.
2.
Lehenbiziko kontuari dagokionez, Konstituzio-auzitegiaren ustez argi dago funtzio publikoa berritzeko neurrien 30/1984 Legearen 19.1 artikulua oinarrizko araua dela, lege horren 1.3 artikuluak halaxe adierazten baitu berariaz. Oinarrizko izaera hori agerian geratu da Konstituzio-auzitegiaren hainbat epaitan, eta abiapuntua ere izan da beste hainbatetan. Epai horietan orain aztertu dugunaren antzeko auziak aztertu izan dira, hala nola 151/1992 epaian eta 1993/302 epaian.

3.
Aurkaratutako arauaren eta Estatuaren oinarrizko arauaren artean egon daitekeen kontraesana dela-eta, funtzio publikoa berritzeko neurrien 30/1984 Legearen 19.1 artikuluak honela dio:
“1. Herri-administrazioek enplegu publikoaren eskaintzaren bidez hautatzen dituzte beren langileak, funtzionarioak nahiz lan-kontratudunak, deialdi publikoa eginez, eta lehiaketa, oposizio edo lehiaketa-oposizio irekiaren sistemaren bidez. Sistema horietan, betiere, berdintasun-, merezimendu-, eta gaitasun-printzipio konstituzionalak bermatu beharko dira, bai eta publikotasun-printzipioa ere. Hautaketa-prozedurek bereziki zainduko dute gainditu beharreko proben eta bete beharreko lanpostuetarako egokitasunaren arteko lotura, eta, horretarako, beharrezkoak diren proba praktikoak erantsiko dituzte.
Funtzio publikora sartzeko deialdietan, herri-administrazioek, nork bere eskumenen eremuan, neurriak ezarri beharko dituzte bi hizkuntza ofizial dauzkaten autonomia-erkidegoetako lanpostuak betetzeko behar bezala gaitutako funtzionarioak hautatzen direla ziurtatzeko.
Halaber, epaiak dio oinarrizko izaera hori berori izango dutela zenbait salbuespenek (nahiz eta ez berariaz aitortu izaera hori), eta horien artean dago 30/1984 Legearen seigarren xedapen iragankorraren laugarren paragrafoa (arau horrek aukera ematen die beste autonomia-erkidego batzuetako Gobernu Kontseiluei zenbait egoeratan “berariazko hautaprobetarako deialdia egiteko. Horregatik guztiagatik, honela amaitzen du: “autonomia-erkidegoek hautaprobetarako deialdi itxiak egiteko eskumena izango badute, laugarren xedapen iragankorraren 4. idatz-zatiak ezarritako betebeharrak bete beharko dituzte, alegia  administrazio-kontratudunek baino ezingo dute parte hartu eta langile horiek deialdi publikoaren bidez eta 1984ko martxoaren 15a baino lehen kontratatuak izan behar dute.
Hala bada, Konstituzio-auzitegiaren iritziz, aurkaratutako bigarren xedapen gehigarriaren bigarren puntuan funtzio publikora sartzeko ezarritako sistema, itxitzat edo murriztutzat edo espezifikotzat jo behar da, zeren eta, funtzio publikoan sartzeko hautaprobak zein ariketek osatzen dituzten ezartzeko orduan, Asturiasko Printzerriko Administrazioko Funtzio Publikoa Antolatzeko 3/1985 Legea indarrean sartu zen unean lan-kontratudun langile zirenei buruz bakarrik ari baita. Hautaproba hauen edukia arautzeko orduan, egia da bi multzo bereizi behar direla: alde batetik, hautaprobak publizitate-, berdintasun-, merezimendu- eta gaitasun-printzipioen arabera gaindituz lan-kontratudun langile finko gisa sartu zirela egiaztatu ahal dutenak, eta era horretan sartu zirela frogatu ezin dutenak. Baina egia da, orobat, ezingo dutela hautaproba horietan parte hartu Administrazioarekin aldez aurretik lan-harreman finko bat ez dutenak, alegia, lege hori indarrean sartu aurretik egindako deialdietan parte hartu izanaren ondorioz sortutako lan-harreman finko bat ez dutenak. Beste era batera esanda, kanpoan geratzen dira “izangai libreak”, lan-kontratudun langile gisa zerbitzurik ematen ez dutenak. Horien artean sartu behar dira bitarteko funtzionarioak ere”.
Azkenik, Konstituzio-auzitegiaren iritziz, “funtzio publikoan sartzeko hautaproba hauek ezin dira libretzat edo irekitzat jo, eta, hortaz, 30/1984 Legearen 19.1 artikuluan jasotako Estatuaren oinarrizko arauaren kontrakoak dira. Hala bada, honako hau egiaztatu behar da: ea aurkaratutako xedapenean arautzen den kasuak biltzen dituen edo ez seigarren xedapen iragankorrak aipatzen dituen hautaproba espezifikoetarako deialdia salbuespenez egiteko aukera ematen duten baldintzak. Aukera hori ezin da baztertu, zeren eta aurkaratutako lege-xedapena lan-kontratudun langileei buruzkoa baita (eta, ez, beraz, dagokien funtzio publikora sartzeko zain dauden administrazio-kontratudunentzat, horiek baitira oinarrizko arauak aintzat hartzen dituenak berariaz). Horrez gain, 30/1984 Legeak 1984ko martxoaren 15a ezartzen du muga, eta aurkaratutako legeak luzatu egiten du Asturiasko Pintzerriko Administrazioko Funtzio Publikoa Antolatzeko abenduaren 26ko 3/1985 Legea indarrean sartu arte. Arrazoi horiek guztiak direla eta, ondorio hau atera behar dugu ezinbestean: Estatuaren oinarrizko legeriak ezarritako mugak errespetatu ez dituenez, arau horrek urratu egin du eskumenen konstituzio-antolamendua.
4.
Amaitzeko, Konstituzio-auzitegiaren epaitzak honako hau erabaki du: “Konstituzionaltasun-errekurtsoa ezestea, eta, ondorioz: Asturiasko Printzerriko Administrazioko Funtzio Publikoa Antolatzeko abenduaren 26ko 3/1985 Legearen zortzigarren xedapen gehigarriaren bigarren puntua (abenduaren 13ko 4/1996 Legearen artikulu bakarrak sartu zuen lege horretan) Konstituzioaren aurkakotzat eta ezdeustzat jotzea.
